
Útdráttur 

Tilgangur þessa verkefnis var að kanna hvort aðferðir tæknigreiningar gætu reynst  

gagnlegar til að greina þróun og spá fyrir um afurðaverð í sjávarútvegi. Samtöl við 

framleiðendur og söluaðila í íslenskum sjávarútvegi leiddu í ljós að ekki er vitað til þess 

að slík greining hafi áður farið fram hér á landi. 

Í verkefninu var helstu matsaðferðum tæknigreiningar beitt samkvæmt útreikningum 

vísa á verðbreytingum fiskimjöls, eftir gögnum frá Chr. Holtermann ANS. Samhliða við 

aflestur af vísum voru einnig helstu mynstur og stefnur í kortum hafðar til hliðsjónar. 

Fjórum vísum var beitt á 24 ára langa verðsögu fiskimjöls, en sagan nær yfir 780 

verðskráningar á FAQ fiskimjöli. Vísarnir sem voru notaðir til greiningarinnar voru EMA 

(e. estimated moving average), ADX (e. average directional index), RSI (e. relative 

strength index) og slembivísir (e. stochastic oscillator). 

Kaupmerki í greiningunni sem urðu í kjölfar rofs á viðnámslínum reyndust 

undantekningalaust rétt. Kaup- eða sölumerki frá slembivísi reyndust einnig oft gefa 

rétta raun, þá sér í lagi þegar RSI gaf merki um svipað leyti. ADX vísirinn var aðeins 

notaður til stuðnings við greiningu á öðrum vísum og mynstrum. Merki vegna skarandi 

EMA vísa stóðust einnig í rannsókninni. 

Greiningin takmarkaðist af því að skoða þurfti löng tímabil í senn sökum fjölda 

verðskráninga. Því líða jafnvel nokkur ár á milli kaup- og sölumerkja í rannsókninni, en 

hæpið er að framleiðendur komi til með að safna birgðum í slíkan tíma. Með þéttari 

skráningu um viðskipti á fiskimjöli eða annarri sjávarafurð væri hægt að spá fyrir um 

afurðaverð til skemmri tíma litið og þannig aukið hagnað fyrirtækis, takist vel til við 

greiningu og geymslu afurðar. 

1  Inngangur 

Spákaupmennska hefur tíðkast í heiminum í tugi ára. Með tilkomu hins stafræna heims 

hefur upplýsingaflæði verðskráninga á hinum ýmsu mörkuðum aukist verulega, svo 

mikið að nú á tímum geta agnir úr sekúndu haft sitt að segja. 

Á degi hverjum skiptast markaðsaðilar á gríðarlegum verðmætum án þess að nokkur 

efnisleg skipti á eignum fari fram. Allur þessi fjöldi viðskipta verður til þess að halda uppi 

virkri verðskráningu á hinum ýmsu eignum, eins og hveiti, gulli, hlutabréfum og 

skuldabréfum. Virk verðskráning eykur seljanleika (e. liquidity) eigna en markaðsaðilar 

vilja síður sitja uppi með illseljanlega eign. 

Perú, einn stærsti framleiðandi fiskimjöls í heiminum, þarf nú að þola hinn 

reglubundna hitabeltisstorm El Niño. Hann hefur valdið því að engin vetrarvertíð hefur 

verið og því framleiðsla fiskimjöls heldur takmörkuð í landinu. Þetta hefur leitt til mikilla 

verðhækkana fiskimjöls á alþjóðlegum mörkuðum. Framleiðendur fiskimjöls hér á landi 

hafa áhyggjur af hárri verðskráningu. Hærra verð hefur neitt kaupendur fiskimjöls í 

rekstri fiskeldis til að leita frekari leiða til að minnka hlutfall mjöls í fóðri enn frekar, en 

framleiðendur í landbúnaði þurftu að yfirgefa fiskimjölsmarkaðinn fyrir u.þ.b. tveimur 

áratugum og finna aðrar fóðurtegundir sökum kostnaðar. 

Ekki notast allir spákaupmenn við tæknigreiningu, en aðferðir hennar geta verið 

gagnlegar til að ákveða tímasetningu, hvenær heppilegt sé að koma inn á markað (e. 

long) eða til að fara út, jafnvel geta til um lækkun (e. short).  

Ritgerðin mun beita völdum aðferðum tæknigreiningar á verðskráningar 

fiskimjölsverða og reyna samkvæmt kenningum hennar að kanna hvort hún geti komið 

að gagni og þá hvenær, eftir þeim verðbreytingum sem verða í gögnunum. Greininginn 

fer fram á gögnum frá norska miðlarafélaginu Chr. Holtermann ANS sem er einn af 

stærri miðlurum fiskimjöls í heiminum. Samkvæmt eftirgrennslan höfundar virðast engir 

aðilar hér á landi hafa notað aðferðir tæknigreiningar til að meta framvindu verðlags í 

sjávarútvegi. Í þessu verkefni verða notaðar algengustu aðferðir vísa og mynstra 

tæknigreiningar til að meta verðþróun afurðaverðs á einum flokki fiskimjöls, eftir 

fyrrgreindum gögnum. 

2 Aðferðir tæknigreiningar 

Tæknigreining er notuð á hinum ýmsu mörkuðum en allra helsti markaður fyrir notkun 

tæknigreiningar er gjaldeyrismarkaðurinn. Aðrir markaðir sem tæknigreining er notuð á 

eru t.d. hrávörumarkaðir, skuldabréfamarkaðir og hlutabréfamarkaðir. 

Aðferðir tæknigreiningar eru nokkrar og eru þær misjafnlega mikið notaðar. Yfirleitt 

er mikilvægt að tvinna saman nokkrar aðferðir við kortagreiningu, hættulegt getur verið 

að ætla að reiða sig aðeins á einn tiltekinn vísi eða eina staka aðferð til greiningar á 

stefnubreytingum á markaði. 

Fjárfestar reyna stöðugt að meta virði eigna og leita að svokallaðri högnun á markaði 

til að auka virði eigna sinna. Verðmöt eiga sér sífellt stað á öllum virkum mörkuðum 

hvort sem er með afurðir, gjaldeyri, fyrirtæki eða fasteignir. Skipta má verðmati skráðra 

félaga á markaði í tvo flokka, annars vegar verðmat með svokallaðri grunngreiningu og 

hins vegar með tæknigreiningu. 

Grunngreining gengur út á að meta félög á markaði eftir rekstrargrunni þeirra. Þannig 

er gerð úttekt úr rekstrar- og efnahagsreikningum fyrirtækja, oft er um að ræða árs- eða 

árshlutauppgjör félaga á markaði og liggja upplýsingarnar jafnt fyrir öllum fjárfestum. 

Séu aðilar á markaði að meta upplýsingarnar eftir sömu aðferðum má gera ráð fyrir að 

lítil högnun sé til staðar. Grunngreining segir ekki mikið til um jafnvægið milli framboðs 

og eftirspurnar á markaði í hverju fyrirtæki fyrir sig. Aðferðir grunngreiningar eru 

þónokkrar en má þar helst nefna arðgreiðslulíkan, frjálst sjóðstreymismat, bókfært virði, 

upplausnarvirði og samanburður kennitalna milli félaga („Grunngreining og“, e. d.). 

Ólíkt grunngreiningu þá leggur tæknigreining ekki mat á undirliggjandi eign sem 

tengd er tilteknum verðbréfagjörningi heldur horfir helst til þess að skoða stefnu hans 

og viðskiptalega sögu með gjörninginn (Janssen, Langager og Murphy, e. d.). Verðmöt 

eru í sífellu gerð við athuganir á hinum ýmsu verðmætum sem viðskipti eru höfð með 

dagsdaglega. Oft á tíðum er því eðlilegt að tæknigreining gangi undir heitinu 

atferlisfjármál vegna þeirrar einföldu staðreyndar að aðilar á markaði nota misjafnar 

aðferðir til að leggja mat á verðmæti hluta og hafa tilfinningar líkt og ótti þar talsvert 

Mynd 1 Kerti á EURUSD ás. Heimild: 
MetaTrader 

vægi. Tæknigreining byggir á upplýsingum um núverandi og sögulegt verð og magn 

viðskipta til að þess að spá fyrir um þá þróun sem hugsanlega kann að verða. 

2.1 Japönsk kerti 

Japönsk kerti (e. japanese candlesticks) hafa verið notuð við tæknigreiningu allt frá 

1850. Þau eru mjög gagnleg til að setja fram upplýsingar um verðþróun. Hvert kerti sýnir 

upplýsingar um upphafsverð, lokaverð, hæsta verð og lægsta verð innan þess 

tímaramma sem honum er ætlað að tákna hverju sinni.  

Þráðurinn að ofanverðu kertinu táknar hæsta 

gildi innan þess tímaramma sem kertið er látið 

tákna og þráðurinn neðan úr kertinu táknar lægsta 

gildi sem varð á tímabilinu. Efsti hluti kertisins 

stendur fyrir annað hvort upphafs- eða lokagildi 

tímarammans, allt eftir því hvort kertið endar í 

hærra eða lægra lokagildi en upphafsgildið var. Ef 

kertið endar í lægra gildi en upphafsgildi þess var, 

þá táknar efsti punktur þess upphafsgildið en lægsti 

punktur þess lokagildið. Ef kertið endar í hærra gildi 

en upphafsgildið, þá táknar neðsti hluti þess 

upphafsgildið en efsti hluti þess lokagildið (Sigurður B. Stefánsson, 2003). Á kertakortum 

er oftar en ekki notast við mismunandi liti til að sýna muninn á kertum sem tákna 

hækkun eða lækkun. Algengt er að notast við hvítt kerti til að tákna hækkun og svart til 

að tákna lækkun, einnig er algengt að notast við grænt kerti til að tákna hækkun og 

rautt kerti til að tákna lækkun líkt og á mynd 1. 

2.2 Kennisetning Dow 

Tæknigreining hefur átt sér sterkar stoðir í hinum fræðilega heimi allt frá upphafi 

tuttugustu aldar. Charles Dow skrifaði reglulega greinar í Wall Street Journal um 

hlutabréfamarkaðinn. Þar hélt hann því meðal annars fram að hlutabréfamarkaðir væru 

sterkur mælikvarði á efnahagsástand og að markaðsaðstæður breyttust á 

fyrirsjáanlegan hátt. Gerði hann í kjölfarið vísitölur fyrir hlutabréf og heitir sú þekktasta í 

dag Dow Jones Industrial Average.  

Charles Dow setti fram sex meginatriði markaða (e. tenet). Þau voru að markaðir 

væru skilvirkir, stefnur markaða væru þrjár, meginstefna hefði þrjá fasa, vísitölur fylgist 

að, velta fylgi stefnu markaða og að stefna markaðar gildi þar til annað sannist. 

Dow taldi að markaðir væru skilvirkir, þ.e.a.s að allar upplýsingar endurspeglist í 

verðinu hverju sinni. Hvort sem það eru upplýsingar byggðar á fortíð, nútíð eða spá um 

framtíð. Jafnvel koma einnig fram skoðanir og tilfinningar fólks í verði bréfa og markaða. 

Dow vildi meina að skipta mætti stefnu (e. trend) markaða niður eftir þremur 

mismunandi tímaskeiðum. Þær væru meginstefna allt frá 6 mánuðum til fáeinna ára, 

millistefna frá einum mánuði til 6 mánaða og dagstefna sem væri allt að mánuði eða 

skemur. Innan meginstefnulínu getur millistefna verið í gagnstæða stefnu, þ.e.a.s. 

meginstefnan getur verið upphallandi á meðan millistefnan getur verið niðurhallandi. 

Dagstefnan getur síðan verið meira upphallandi en meginstefnan eða millistefnan þótt 

hún sé innan tímaramma þeirra. Einnig má gera ráð fyrir hinu gagnstæða. Meginatriðið 

er að ef horft er framhjá meginstefnunni og farið alfarið gegn henni, þá eru taldar 

auknar líkur á því að tekin sé röng ákvörðun (McAllen, 2012). 

Mynd 2 Stefnur markaða sýndar á USDJPY ás. Heimild: MetaTrader 

Innan meginstefnu markaða taldi Charles Dow að væru 3 fasar. Fyrst kæmi 

svokallaður söfnunarfasi, þar koma inn fjárfestar sem vilja kaupa á erfiðum tímum 

markaðarins í þeirri von að ástandið kunni að vænkast, því er talað um svokallaða 

söfnun. Á eftir söfnunarfasanum komi svo almennur fasi, í honum er stefnan byrjuð að 

snúa upp á við. Samhliða því er uppgangur hafinn í efnahagslífi og hinn almenni fjárfestir 

er því farinn að taka þátt í markaðnum í meiri mæli en áður. Að lokum er það sölufasinn, 

þar innleysa helstu fjárfestarnir sem komu inn á söfnunarfasanum hagnað sinn. Þátttaka 

spákaupmanna og hinna almennu fjárfesta á markaðnum hefur þá aukist til mikilla 

muna þegar komið er í sölufasann (Ármann Einarsson, 2013). Eftir það breytast 

forsendur aftur á markaði og söfnunarfasinn hefst á nýjan leik. 

Sviptingar á markaði yrðu ekki samkvæmt kenningu Dow nema meginstefna nokkurra 

vísitalna tæki stefnubreytingu samhliða. Þetta er forsenda fyrir að stefna til nýs hágildis 

eða nýs lággildis eigi sér stað þar sem aðstæður markaða eru samhangandi (Langager, e. 

d.). 

Velta á markaði þarf að fylgja þeirri stefnu sem er á markaðnum. Miklu skiptir að 

velta markaðar sé í samræmi við þá stefnu sem hann er í og er velta markaðarins einnig 

nýtt sem spágildi um framtíðarstefnu markaðarins. Almennt gildir að velta eigi fremur 

að aukast þegar tiltekinn markaður stefnir upp á við en lækka þegar hann stefnir niður á 

við. Ástæðan fyrir þessu er að fjárfestar og markaðsaðilar vilja almennt kaupa þegar von 

er á frekari hækkun og selja þegar lækkun á sér stað af ótta við frekari lækkun 

(Langager, e. d.). 

Að lokum taldi Dow að stefna markaðar væri í gildi þar til annað væri sannað, 

meginstefna tæki ekki breytingum fyrr en eitthvað neyðir til viðsnúnings og hélt því fram 

að lögmálið væri í líkingu við lögmál Newtons (McAllen, e. d.). Því sé ekki skynsamlegt að 

fylgja millistefnu og fara gegn meginstefnu markaðar, þar sem millistefnan gæti aftur 

breyst í dagstefnu og farið á nýjan leik til þeirrar meginstefnu sem gilti fyrir á markaði.  

2.3 Stefnulínur 

Stefnulínur (e. trendlines) eru hvoru tveggja notaðar til að finna hugsanleg 

stuðningsgildi á markaði og til að greina og staðfesta stefnu markaðar (Ármann 

Einarsson, 2013). Brjóti stefna markaðar stefnulínu gæti það verið vísbending um að 

viðsnúningur á markaði væri í vændum. Stefnulínur eru beinar línur sem bætt er inn á 

kort og sýna verðþróun tiltekins markaðar. Þær eru notaðar til að marka þá leið sem 

markaðurinn stefnir í.  

Með stefnulínum má í fljótu bragði lesa út meginstefnu markaðar og millistefnur 

undanfarna mánuði og ár. Þær eru teiknaðar inn með því að finna í það minnsta tvö há-/ 

lággildi á korti og strika á milli. Fyrir niðurstefnu er eðlilegast notast við tvö hágildi og 

strika milli þeirra, sé hins vegar um uppstefnu að ræða er hentugra að notast við tvö eða 

fleiri lággildi í uppsveiflunni til að strika á milli (Edwards og Magee, 2012). Skilgreiningin 

á uppstefnu (e. uptrend) er röð hærri hápunkta (e. higher highs) og lágpunkta (e. higher 

lows) en skilgreining niðurstefnu (e. downtrend) er röð lægri hápunkta (e. lower highs) 

og lágpunkta (e. lower lows). Stefna markaðar getur þó einnig verið þvert til hliðar.  



 

16 

2.3.1 Skurðlínur 

Skurðlínur (e. channel lines) eru tvær stefnulínur beggja vegna við stefnu markaðar, 

önnur liggur við lággildin en hin við hágildin. Þær eru notaðar til að sjá út merki sem 

verða er verðstefna brýtur stuðningslínu eða viðnámslínu. Verði rof út fyrir 

skurðlínurnar má geta til um að breyting verði á stefnu markaðar, sé viðnámslína rofin 

er líklegt að verðstefna sé hafin í gagnstæða átt við þá sem fyrir var. Er því hægt að nota 

skurðlínur til að ákvarða hvar ákjósanlegt sé að koma inn á markað eða fara út.  

 

Mynd 3 Skurðlínur á Brent olíu. Heimild: MetaTrader 

Mikilvægt er að kunna að sjá út meginstefnu markaðar og fylgja henni í 

ákvörðunartöku, það síðasta sem fjárfestir ætti að gera skv. tæknigreiningu, er að fara 

gegn meginstefnu á markaði (Investopedia Staff, e. d.). 

2.4 Stuðningur og viðnám 

Eitt af mikilvægari atriðum tæknigreiningar er skilningur á virkni stuðnings og viðnáms 

(e. support and resistance). Stuðningslína er dregin þvert yfir kort í gegnum lágpunkta 

þar sem myndast hefur svokallaður botn í verði. Því oftar sem verð hefur staðnumist við 

tiltekin botn því haldtraustari virðist stuðningslínan vera byggt á sögunni. 

Viðnám á sér stað á hinum enda kortsins, það er að segja við toppa, stefnulína er 

dregin þvert í gegnum toppa sem virðast halda sig við sama hágildi og vilja ekki fara 

hærra. Ástæðan fyrir þessu viðnámi er oft talin vera sú að ákveðinn fjöldi fjárfesta hafi 

komið inn á þessum tímapunkti í von um að sjá frekari hækkun en orðið að sætta sig við 

ákveðna lækkun í kjölfarið. Nú sjá þeir loksins fram á sama verð og var þegar þeir komu 

inn og vilja því losa stöðuna og koma út á sléttu. Líkt og bent er á í einni af 

kennisetningum Dow þá eykst velta á markaði þegar stefna markaðarins er upp á við. 

Það veldur því að í hæstu gildunum eru oftar en ekki mikil viðskipti og vilji eigendur 

bréfa losa þau þegar þeir sjá kaupverðið sitt loks aftur og veldur það lækkun á 

bréfunum. 

Ástæðan fyrir stuðningslínu í verði er talin vera sú að þegar verð nálgast tiltekið 

lággildi þá verði það til þess að fjárfestar eða markaðsaðilar sjái tækifæri til að koma inn 

og kaupa í viðkomandi gerning. Telja þeir þá að gerningurinn eða varan sé undirverðlögð 

og veldur það þessum botni sem oft sést í kortum (Murphy, e. d.). Þegar verðið þokast 

hins vegar út fyrir stuðnings- eða viðnámslínu er talað um að verðið brjótist út (e. break 

out). Þegar verð brýst út fyrir viðnámslínu þá verður viðnámslínan að stuðningslínu og í 

kjölfarið eru stuðningslínurnar orðnar tvær, þ.e. sú sem áður var viðnámslína og sú sem 

var til staðar áður en verðið braust út. Hið gagnstæða gildir einnig brjótist verð niður 

fyrir stuðningslínu, þá verður hún að viðnámslínu.  

Stökk í verðþróun (e. gap) getur leitt til myndunar á stuðningslínu. Stökk verður þegar 

dagslokaverð fyrri dags er talsvert frábrugðið því verði, sem viðskipti eru með vöruna í, í 

upphafi næsta dags. Ástæður fyrir myndun á slíku stökki eru margþættar en þær gætu 

verið tíðindi um nýja vörutegund, afburða góðar/slæmar hagnaðartölur, breytingu á 

framleiðslu eða fréttir um dræm aflabrögð. Þar sem markaðurinn er talinn skilvirkur þá 

verða nýjar og mikilvægar upplýsingar stundum til þess að verð stökkva til og mynda 

þetta bil í verðþróuninni. Sé stökkið upp á við verður það til þess að stuðningslína 

myndast við dagslokaverð fyrri dags. Ástæðan fyrir þessu er að með tilkomu nýrra 

upplýsinga þykir gamla lokaverðið, sem var til staðar áður en bil kom í verðsöguna, nú 

orðið undirverðlag og þar með er eðlilegt að stuðningslína sé við neðra gildi bilsins, til 

skemmri tíma litið (McAllen, 2012). 

2.5 Hlaupandi meðaltöl 

Vísar hlaupandi meðaltals (e. moving average) eru gagnlegir við aflestur á kortum við 

tæknigreiningu. Aðferðin veitir betri yfirsýn yfir verðþróun eignar þar sem allt flökt á 

verðinu minnkar og stefnan verður skýrari. Hlaupandi meðaltal er líkt og nafnið gefur til 

kynna meðaltöl lokaverðs yfir valið tímabil og eru engar takmarkanir á hve mörg tímabil 

þar um ræðir („Hlaupandi meðaltöl og“, e. d.). Eftir því sem fjöldi tímabila er meiri í 

meðaltalinu því sléttari verður línan.  

Tvær gerðir af hlaupandi meðaltölum eru helst notaðar. Annars vegar einföld 

hlaupandi meðaltöl og hins vegar veldisvegin hlaupandi meðaltöl. Einföldu meðaltölin 

(SMA) taka jafnt vægi af öllum síðustu t fjölda lokaverða þar sem t er fjöldi tímabila sem 

meðaltalið á að taka til. Síðara fallið er veldisvegið hlaupandi meðaltal (EMA) en það 

tekur meira vægi af nýjustu gildunum (Sanders, 2014).  Sjá formúlu:  

 

Fjárfestar horfa meira til veldisvegna hlaupandi meðaltalsins vegna þess að það er 

almennt talið kvikara þar sem það tekur meira vægi af nýjustu verðum. Því meiri halli 

sem er á hlaupandi meðaltali því meiri hreyfing er á verðinu. Með því að notast við tvö 

hlaupandi meðaltöl samtímis, sem taka til sitthvorrar lengdar tímabils í verðum, má sjá 

út stefnubreytingu á verðþróun á markaði. Þegar meðaltalslínurnar skarast er þar merki 

um að viðsnúningur verði frá gildandi stefnu (Sanders, 2014). 

2.6 Mynstur í kortum 

Í kortagreiningu (e. chartanalysis) eru verðbreytingar í fortíð notaðar til að spá fyrir um 

verðbreytingar í framtíð. Breytingar á stefnum eru oftar en ekki vegna breyttra væntinga 

markaðsaðila vegna nýtilkominna upplýsinga. Breyting getur orðið á uppstefnu til 

hliðarstefnu eða jafnvel til niðurstefnu þ.e. verð tekur að þróast og stefna í gagnstæða 

átt (Achelis, 2014)  

Tvær megingerðir eru í kortamynstrum snúningsmynstur (e. reversal patterns)  og 

framhaldsmynstur (e. continuation patterns). Í snúningsmynstrum er viðsnúnings á 

stefnu markaðar að vænta sé rýnt í kortamynstrin, á meðan að í framhaldsmynstrum er 

áframhaldandi stefnu að vænta í verðþróun á markaði uns hléi á viðtekinni stefnu er 

lokið. Því lengur sem tiltekið kortamynstur er að myndast því líklegra er að hægt sé að 

draga rökréttar ályktanir út frá mynstrinu. 

2.6.1 Haus og axlir 

Eitt þekktasta og áreiðanlegasta snúningsmynstrið í kortagreiningu er haus og axlir (e. 

head and shoulders). Ástæðan er að í mjög mörgum tilfellum viðsnúnings á stefnu 

markaðar kemur haus- og axlamynstrið fyrir. Mynstrið lýsir sér sem þrír toppar þar sem 

toppurinn í miðjunni er hærri en hinir tveir og myndar hausinn í mynstrinu, topparnir 

hvoru megin mynda síðan axlirnar. Við lægstu gildin innan mynstursins má síðan draga 

svokallaða hálslínu. Úr þessu mynstri má svo lesa að í kjölfar síðari axlarinnar þ.e. þriðja 

og síðasta toppsins í mynstrinu er að vænta viðsnúnings á stefnu verðs til lækkunar.  

Mynstrið er einnig spegilmynstur, sem merkir að það virkar á sama hátt séu 

verðbreytingar á markaði í hina áttina. Ef verðþróun er niður á við þá má lesa haus- og 

axlarmynstur úr þremur botnum þar sem botninn fyrir miðju hefur lægsta gildið og eru 

botnarnir tveir sitthvoru megin því vinstri og hægri öxlin. Milli hágildanna tveggja er 

síðan hálslínan dregin.  

Mynd 4 Haus og axlarmynstur á USDJPY ás. Heimild: MetaTrader 

Eftir að hægri öxlin hefur gengið til baka og rýfur hálslínu má draga þá ályktun að 

viðsnúnings sé að vænta á stefnu í verðþróun á þessum tiltekna markaði (Investopedia 

Staff, e. d.). 

2.6.2 Tvöfaldur toppur 

Tvöfaldur toppur (e. double top) er snúningsmynstur sem lýsir sér þannig að verð 

nær ákveðnum toppi en lækkar aftur niður vegna aukins söluvilja á þessum verðgildum. 

Einhverju síðar eykst eftirspurnin á nýjan leik og verðið eykst aftur en nær þó ekki að 

fara hærra en fyrri toppurinn og lækkar á nýjan leik vegna söluálags. Það lággildi sem 

myndast milli toppanna myndar stuðningslínu þvert á kortið. Eftir að verðið hefur 

lækkað niður fyrir það er stefna markaðarins rofin og ný stefna er hafin á markaðnum, 

þar með er snúningsmynstrið fullkomnað.  

Mynd 5 Tvöfaldur toppur á Brent olíu. Heimild: MetaTrader 

Á mynd 5 sést hvernig stuðningslínan myndar viðnámslínu eftir að hún hefur verið 

rofin. Tvöfaldur toppur er spegilmynstur í þeirri meiningu að mynstrið er einnig sem 

tvöfaldur botn (e. double bottom) þar sem viðsnúningurinn verður eftir síðari botninn 

sem verður lægri en sá fyrri. Sem fyrr segir hefur stefnubreytingin ekki átt sér stað fyrr 

en verð hefur rofið það viðnám sem myndast, en það er stefnulína sem dregin er þvert 

út frá hágildinu sem kom milli botnanna tveggja. Stundum eru þessi mynstur einnig 

nefnd M og W vegna þeirrar lögunar sem þau bera á kortinu (McAllen, 2012). Ein leiðin 

til að rökstyðja þetta mynstur er að skilyrðum um stefnur er ekki fullnægt, þ.e.a.s. hærri 

hápunkta og lægri hápunkta í tilfelli tvöfalds topps vegna þess að síðari toppurinn nær 

ekki upp fyrir þann fyrri.  

2.6.3 Þrefaldur toppur  

Heldur sjaldgæft mynstur er þrefaldur toppur (e. triple top). Það svipar til höfuðs- og 

axlamynstursins en er mun sjaldgæfara. Munurinn á þessum mynstrum er sá að 

þrefaldur toppur hefur þrjú hágildi sem eru á svipuðum slóðum, á meðan höfuð og axlir 

eru með miðtoppinn hærri eða lægri en hina eftir því sem við á. Þrefaldur toppur er 

snúningsmynstur líkt og haus og axlir og tvöfaldur toppur.  

Á mynd 6 má sjá hvernig þrír toppar myndast áður en verð tekur að falla og þróast í 

gagnstæða stefnu. Við lægsta lággildið er dregin lína þvert yfir kortið og myndar hún 

hálslínu. Hálslínan myndar síðan viðnámslínu og þegar hún er rofin verður hálslínan að 

stuðningslínu. Eftir að þriðja toppnum er lokið og verð rýfur hálslínuna, eins og sést á 

mynd 6, má telja að viðsnúningur sé hafinn á stefnu markaðar. 

 

Mynd 6 Þrefaldur toppur á S&P500. Heimild: MetaTrader 

2.6.4 Bolli með haldi 

Mynstrið bolli með haldi (e. cup with a handle) er framhaldsmynstur í þeirri merkingu að 

stefnan helst áfram sú sama að loknu mynstrinu. Nafnið er tilkomið vegna þess að það 

minnir um margt á tebolla og er fremur notað þegar stefna markaðar er upp á við 

(Langager og Murphy, e. d.). Mynstrið kemur í kjölfar skarprar uppsveiflu, sem í 

framhaldinu leiðir til lækkunar sem gengur niður í nokkurskonar kúptu falli, en fer að 

endingu aftur upp á nýjan leik. Þá kemur hins vegar skörp niðursveifla í takmarkaðan 

tíma sem teikna má skurðlínur um. Loks rýfur sú niðursveifla efri stefnulínu 

skurðlínunnar og er þá mynstrinu lokið og gera má ráð fyrir áframhaldandi uppsveiflu í 

verðþróun (Investopedia Staff, e. d.).  

Á mynd 7 táknar bláa línan bollann en svörtu skurðlínurnar tákna haldið, þegar verðið 

brýtur sig síðan í gegnum efri skurðlínu heldur hækkunarferlið áfram. 

 

Mynd 7 Bolli með haldi á EURUSD ás. Heimild: MetaTrader 

2.6.5 V mynstur 

Mjög erfitt er að meta hvort um V mynstur (e. v formation) sé að ræða þegar maður 

stendur á tímabilinu neðst í botni V-sins. Mynstrið myndast mjög skjótt og vanalega 

þegar markaðurinn er orðinn mjög teygður í aðra áttina (Ármann Einarsson, 2013). 

Tilfinningar á markaðnum eru oftar en ekki miklar, eins og við efnahagskreppu, og óvissa 

á markaði er mikil. Verða því skörp skil í verði þar sem fjárfestar vilja koma fjárfestingu 

sinni sem fyrst yfir í reiðufé og þaðan oftar en ekki í málma. Mynstrið sést vel þegar litið 

er til baka á þá daga þar sem efnahagskreppur standa sem hæst, þá er V mynstrið mjög 

greinilegt en erfitt er að finna hinn fullkomna tíma til að koma inn á markaðinn með því 

að notast við greiningu V mynstursins.  

Ástæðan fyrir því að verðið snýr aftur til baka, er að vegna tilfinninga og hræðslu 

aðila á markaði koma aðrir kjarkaðri inn og geta þannig keypt bréf og vörur á 

undirverðlögðu verði eða svokallaðri brunaútsölu. Haft hefur verið eftir John D. 

Rockefeller: 

„The way to make money is to buy when blood is running in the streets.“ 

Leiðin til að hagnast er að kaupa þegar blóð er á götunum, og er það yfirleitt tilfellið 

þegar um V mynstur er að ræða. 

 

Mynd 8 V-mynstur á Dow Jones 30 vísitölunni. Heimild: MetaTrader 

Á mynd 8 má sjá V mynstur á Dow Jones 30 vísitölunni í fjármálakreppunni 2009, en 

hagfræðingarnir Roubini, Rogoff og Bahravesh spáðu því þá þann 27. febrúar 2009 að í 

vændum væri versta fjármálakreppa síðan í kreppunni miklu (Pendery, 2009). 

2.6.6 Þríhyrningsmynstur 

Tvennskonar þríhyrningsmynstur má lesa úr kortum, annars vegar samhverfan 

þríhyrning og hins vegar upphallandi þríhyrning, og eru þeir hvor um sig 

framhaldsmynstur sem merkir að stefna markaðar helst óbreytt að mynstri loknu. 

2.6.6.1 Samhverfur þríhyrningur 

Samhverfur þríhyrningur (e. symmetrical triangle) er teiknaður með því að gera 

stefnulínu gegnum hæstu gildin og lægstu gildin, þar sem hæstu gildin trappast niður 

hvert af öðru undir sambærilegum halla og lægstu gildin hækka hvert af öðru og mynda 

tvær stefnulínur eða samhverfan þríhyrning. Verðið mun síðan halda áfram að þróast 

innan þessara stefnulína þar til það brýst út til frekari stefnu. Þótt þríhyrningsmynstur 

séu oftar en ekki talin vera framhaldsmynstur geta þau einnig orðið að snúningsmynstri í 

einhverjum tilvikum. 

 

Mynd 9 Samhverfur þríhyrningur á Gullverðum. Heimild: MetaTrader 

2.6.6.2 Upphallandi þríhyrningur 

Mynstrið upphallandi þríhyrningur (e. ascending triangle) á einnig við um niðurhallandi 

þríhyrning (e. descending triangle), í þeirri meiningu að það sé samhverft mynstur 

sökum þess að þegar mynstrið hefst getur stefna markaðar hvoru tveggja verið upp á 

við, fyrir upphallandi þríhyrning, eða niður á við, fyrir niðurhallandi þríhyrning.  

Upphallandi þríhyrningur er myndaður úr tveimur stefnulínum, sú fyrri er flöt og 

þvert yfir kortið og dregin í gegnum toppa sem myndast í stefnu markaðarins. Sú síðari 

er hallandi upp á við, dregin í gegnum botna, þar sem fyrsti botninn er hvað lægstur og 

hinir sem fylgja síðar eru hærri. Skurðlínan sem er þvert og fyrir ofan myndar viðnám og 

þegar verð fer upp fyrir hana hefur það brotist út og getur þá frekari hækkun haldið 

áfram.  

Líkt og áður sagði er niðurhallandi þríhyrningur hið gagnstæða við upphallandi 

þríhyrning, í honum er verðþróun niður á við og hallandi lína er því dregin við toppana, 

lárétta línan er fyrir neðan og myndar því stuðningslínu. Þegar verðið fer niður fyrir 

stuðningslínuna heldur markaðurinn áfram til frekari lækkunar. 

Mynd 10 Niðurhallandi þríhyrningur á Dow Jones 30 vísitölunni. Heimilid: MetaTrader 

2.6.7 Fáni 

Fánamynstur (e. flag) og veifa eru framhaldsmynstur til skemmri tíma litið þar sem stutt 

hlé er á stefnu markaðarins. Koma þessi mynstur yfirleitt fyrir eftir skarpa 

stefnubreytingu á verði þar sem velta á markaði er mikil, hvort sem það er til lækkunar 

eða hækkunar á verði. Mynstrin taka yfirleitt aðeins um tvær til þrjár vikur (McAllen, 

2012). 

Veifumynstri (e. pennant) má því líkja við lítinn samhverfan þríhyrning, fyrir utan að í 

upphafi verður snörp breyting á verðlagi sem jafnast smátt og smátt innan tveggja 

stefnulína sem dregnar eru við hæstu toppa og lægstu botna. Veifan er svo rofin þegar 

verðið brýst upp eða niður fyrir stefnulínurnar.  

Fánamynstrið verður hins vegar til á bolamarkaði (e. bullish market) þegar hækkun á 

sér stað en breytist snögglega yfir í hægfara lækkun sem er svo rofin með áframhaldandi 

hækkun á verði. Hægt er að finna fánamynstrið með því að setja tvær samsíða 

stefnulínur utan yfir lækkunarferlið og bíða þess að verðið brjótist upp fyrir efri 

stefnulínu, þá heldur hækkunarferlið áfram. Mynstrið er einnig snúningsmynstur. 

 

Mynd 11 Fánamynstur á GBPUSD ás. Heimild: MetaTrader 

2.7 Sveifluvísar og tafðirvísar 

Sveifluvísar (e. oscillators) eru reiknivísar, oftast einn til tveir talsins, sem metnir eru út 

frá verðgildum í fortíð miðað við ákveðnar fyrirframgefnar forsendur. Hvernig þeir lenda 

saman við stuðnings- og viðnámslínur er svo mælikvarði á hugsanlegt framhald 

stefnunnar á markaði. Sveifluvísar eru góð viðbót við aðrar greiningar sem gerðar eru á 

kortum.   

2.7.1 ADX 

Meðaltals stefnuvirkur vísir (e. average directional index) er notaður til að meta styrk 

þeirrar stefnu sem markaðurinn er í. Hann var fundinn upp af Welles Wilder árið 1978. 

Vísirinn er ekki til þess að meta hver hugsanleg stefna er á markaði, heldur til að meta 

hversu líklegt er að hún komi til með að halda áfram, eða til að segja til um hvort sterk 

stefna sé í gangi. Af þeim sökum kemur hann sér oftast vel við að meta framhaldið á 

markaði. Þegar gildi ADX vísisins er yfir 20 er það merki um að stefna (e. trend) sé til 

staðar á markaðnum, ef gildi hans er yfir 25 þá er það merki um að sterk stefna eigi sér 

stað. Til hliðsjónar er venja að birta DMI (e. directional movement indicators) samhliða 

ADX vísinum. DMI samanstendur af tveimur vísum, +DI og –DI en bilið milli þeirra segir 

okkur einnig til um styrk stefnunnar, því meira sem bilið er því sterkari er stefnan. Þegar 

+DI er fyrir ofan –DI er uppstefna en niðurstefna ef öfugt. 

ADX er svo reiknað út frá t fjölda DMI vísa eins og sjá má hér: 

 

  

Þegar DMI vísarnir eru sem fjarlægastir hvor frá öðrum verður það til þess að ADX 

hækkar. Enda er ADX meðaltalið af tölugildi (+DI - -DI)/(+DI + -DI) sinnum 100. DMI 

vísarnir eru reiknaðir með if/else forritun út frá hækkunum eða lækkunum í verðþróun 

markaðarins.  

Mynd 12 Verðþróun Brent olíu með ADX vísi. Heimild: MetaTrader 

Á mynd 12 má sjá verðbreytingar Brent olíu á dagverði, þar sem hvert kerti er einn 

viðskiptadagur. Hér er ADX skoðað til samanburðar og sést þá að niðursveiflan er sterk, 

en stefnan virðist vera að gefa eftir. Rauða línan á ADX svæðinu er –DI og þar sem hún 

er fyrir ofan +DI er um niðursveiflu að ræða. Hér er notast við 14 daga gildi ADX. En 

stefna olíuverðs hefur verið afgerandi niður á við undanfarna mánuði. 

2.7.2 RSI 

Einhver allra mest notaði sveifluvísirinn við tæknigreiningu er hlutfallslegur styrkleiki (e. 

relative strength index), hann var einnig fundinn upp af Welles Wilder árið 1978. 

Tilgangur RSI er að gefa vísbendingar um hvort viðkomandi vara eða bréf sé ofkeypt eða 

ofseld. Nafnið er talið nokkuð villandi þar sem það mælir fremur innri styrk en ekki 

tengdan styrk.  

Fari stefnuvísirinn RSI yfir gildið 70 má telja að bréf séu ofkeypt en ofseld fari þau 

undir 30. Vísirinn sýnir því hvort óeðlilegur þrýstingur hafi verið á verðbreytingar og má 

lesa út frá því að viðsnúnings megi vænta ef svo sé. Formúla RSI er: 

 

þar sem H er meðaltal af síðastliðnum t fjölda hækkunargilda. Hækkun úr 5 í 6 gefur 

hækkunargildið 1. L er t fjöldi þeirra lækkunargilda en t er sá fjöldi tímabila sem RSI á að 

ná yfir. 

 

Mynd 13 RSI sveifluvísirinn skoðaður við Brent olíu. Heimild: MetaTrader 

Á mynd 13 má sjá hvernig RSI 14 daga lína á verðþróun Brent olíu hefur verið nokkuð 

undir 30 um nokkurt skeið frá því í september, en virðist vera að draga sig til baka og 

leita upp fyrir 30 síðustu daga. Þetta merkir að söluþrýstingur er til staðar á markaðnum 

og þess skammt að bíða að viðsnúningur verði á stefnu markaðarins. 

RSI getur í ýmsum tilvikum sýnt stuðnings- og viðnámslínu skýrar en sjálft kortið gefur til 

kynna, en í þeim tilfellum þarf að hugsa hallalínu viðnáms/stuðnings í gagnstæða átt 

(Achelis, 2014).  

2.7.3 MACD 

Hlaupandi meðaltöl með samleitnu fráviki eða MACD (e. moving average convergence 

divergence) er tafinnvísir (e. lagging indicator) og reiknaður eftir tveimur veldisvegnum 

hlaupandi meðaltölum þar sem mismunur milli þeirra mótar gildi vísisins. Þar er annars 

vegar notast við síðastliðin 26 tímabil og hins vegar síðastliðin 12 tímabil og 

mismunurinn milli þeirra gefur gildið. Formúlan er:  

 

Þegar gildi vísisins er jákvætt er skemmra meðaltalið hærra en það lengra og því er 

markaðurinn eðli málsins samkvæmt í stefnu upp á við og niður á við þegar lengra 

tímabilið er hærra (Investopedia Staff, e. d.). Langflestir notast við 12 tímabil í  skemmra 

meðaltalinu og 26 tímabil í því lengra, en það geta verið ástæður til að breyta þessum 

gildum í einhverjum tilfellum, en þó aldrei þannig að fyrra meðaltalið sé yfir lengra 

tímabil en það síðara. Með því að bæta við 9 daga hlaupandi meðaltalslínu inn á MACD 

kortið getum við séð hvernig væntingar fjárfesta breytast, þ.e.a.s. breytingar á framboði 

og eftirspurn eftir bréfi eða vöru (Achelis, 2014). 

2.7.4 Slembivísir 

Slembivísir (e. stochastic oscillator) var fundinn upp af George Lane til þess að mæla 

muninn milli síðasta lokaverðs og síðustu t fjölda lokaverða (Investopedia Staff, e. d.), 

þar sem t eru þau tímabil sem valin eru til að meta til samanburðar. Við athugun með 

slembivísi er annar vísir, sem sýnir hlaupandi meðaltal síðustu þriggja tímabila 

slembivísisins, birtur samhliða og er hann kallaður %D. Slembivísirnn er oftast táknaður 

sem %K og er formúla hans: 

þar sem C er síðasta lokaverð hvers tímabils sem kertin sýna. L(t) eru lægstu gildi síðustu 

t fjölda tímabila og H(t) hæstu gildi síðustu t fjölda tímabila. Eins og áður sagði er síðari 

vísirinn %D hlaupandi meðaltal af %K. 

Vísirinn gefur gildi á bilinu 0 og 100 og er aflestur hans sá sami og RSI. Hins vegar ber 

að athuga að hlaupandi meðaltals vísirinn %D er meira notaður til að meta slembivísinn. 

 

Mynd 14 Slembivísar á Brent olíu. Heimild: MetaTrader 

Á mynd 14 er %K línan ljósblá og %D dökkblá, kortið er af verðþróun á dagtíma á 

Brent olíu. Fjöldi tímabila sem %K tekur til eru 14 dagar og %D tekur til meðaltals síðustu 

3 gilda %K. Viðmiðunarmörkin eru 20 og 80, þar sem 20 er ofselt og 80 ofkeypt, sem 

merkir kauptækifæri ef undir 20, en sölutækifæri ef yfir 80. Fallið gefur því vísbendingar 

um að kauptækifæri hafi verið um dágóðan tíma á Brent olíu, en varast skal að skoða 

aðeins einn vísi án þess að taka hliðsjón af öðrum og einnig er varasamt að fara gegn 

meginstefnu markaðar. 

3 Sjávarafurðir eru margvíslegar 

Markaðir sjávarafurða eru margir og mismunandi. Bolfiskur til manneldis er að mestu 

seldur á uppboðsmarkaði sem óunnin vara og á almennum markaði sem fullunnin vara. 

Á mörkuðum bolfisks skiptir stærð afurðarinnar miklu, einnig er ekkert beint 

heimsmarkaðsverð þar sem gæði og meðferð milli framleiðenda geta verið mjög 

mismunandi. Svipað á við um framleiðslu uppsjávarfisks til manneldis. Hins vegar gætu 

einhver félög fylgst með sinni eigin verðþróunarsögu og lagt mat á hvort markaðurinn 

fyrir afurðina sé líklegri til hækkunar eða til lækkunar.  

Fiskimjöl virðist í fljótu bragði vera allt að einsleit vara. Varan getur þó verið misjöfn 

eftir tegundum fiska sem bræddir eru, fituinnihaldi fisksins, geymslutíma fisksins og fleiri 

þátta. Fiskimjöl er mjög innihaldsríkt af soja próteinum og er mikið notað í skepnufóður í 

nánast allri landbúnaðarframleiðslu til manneldis, allt frá svínabúum til fiskeldis. Mjöl er 

helst gert úr smáum og feitum fisktegundum sem henta illa til manneldis (Miles og 

Chapman, 2006).   

3.1 Flokkun fiskimjöls 

Þrír meginflokkar eru á fiskimjöli og fer flokkun þess fyrst og fremst eftir hlutfalli þess 

próteins sem það inniheldur. Fyrst er það svokallað staðlað fiskimjöl eða Fair Average 

Quality skammstafað FAQ og er sá flokkur mestmegnis notaður til skepnufóðurs við 

landbúnaðarframleiðslu. Næsti flokkur er Norse Mink skammstafað NSM en gengur 

einnig undir nafninu Super Prime og er það aðallega notað sem fóður til fiskeldis. Hæsti 

gæðaflokkur er svo Low Temperature eða LT en það er gæðamjöl sem einnig er notað 

sem fóður til fiskeldis (Haraldur Gíslason munnleg heimild, 28. desember 2014).  

Heimsmarkaðsverð á fiskimjöli er skráð mánaðarlega af World Bank og tekur það 

mið af 65% próteinblönduðu fiskimjöli, en það fellur jafnframt undir FAQ (e. fair average 

quality) flokkinn eða staðal fiskimjöl. Í viðskiptum með fiskimjöl eru viðmið um hve 

mikið skuli víkja frá heimsmarkaðsverði hverju sinni eftir því hvaða viðmið eru hærri eða 

lægri í hverri framleiðslu fiskimjöls fyrir sig. Vísarnir sem farið er eftir eru ávallt prótein, 

raki, salt og fita en í hærri gæðaflokkum bætast við vísar ferskleika (TVN) þeir eru 

rotamin og ammoniak (NH3N) (Haraldur Gíslason munnleg heimild, 28. desember 2014). 

3.2 Verðþróunarsaga með fiskimjöl 

Notkun mánaðarlegra verðskráninga takmörk á hversu löng tímabil hægt er að horfa í. 

Kertakort má horfa í eftir ýmsum lengdum tímabila, allt frá því að tímabil hvers kertis sé 

um nokkrar mínútur að lengd til nokkurra vikna eða mánaða að lengd. Möguleikarnir 

ráðast af því hversu miklar upplýsingar eru til um breytingar á verðum. Á flestum 

gjaldeyrismörkuðum fara skráningar fram í brotum úr sekúndu og því gríðarlega miklar 

upplýsingar til um þróun verðs.  

Með því að hafa einungis mánaðarlega skráningu býður það upp á fáa möguleika á 

tímabilum hvers kertis í kertakortum. Sé horft í kort með eins mánaða kertum er 

einungis um eina verðskráningu að ræða í hverju kerti, því verður hæsta og lægsta verð 

það sama og ekkert kerti því sjáanlegt. Með því að fara með tímabil kerta í ársfjórðunga 

má notast við fjórar verðskráningar í hverju kerti og tólf verðskráningar fást í hvert kerti 

sé tímabil þess stillt í árlegt gildi. Tólf verðskráningar í hverju kerti segja strax meira en 

fjórar. Gögnin sem the World Bank gefur ná aftur til október mánaðar ársins 1984, því 

eru aðeins 29 heil ár sem fengjust með þeim gögnum. Vissulega má greina meginstefnu 

markaðar út frá 29 kertum, því fylgja þó miklar takmarkanir á greiningu séu svo 

takmarkaðar upplýsingar fyrir hendi. 

Chr. Holtermann ANS er miðlarafyrirtæki staðsett í Noregi og sérhæfir sig í miðlun á 

næringarefnum eins og jurtaolíu, jurtapróteini, lýsi og fiskimjöli. Aðallega einbeita þeir 

sér að viðskiptum með fiskimjöl og fer mest af því til aðila sem eru í rekstri fiskeldis. 

Starfsemi félagsins er alþjóðleg og fara flestöll viðskipti fram milli aðila utan Noregs 

(„ABOUT CHR. HOLTERMANN“, e. d.).  Holtermann hefur haldið vikulega skráningu yfir 

verð með FAQ fiskimjöl og NSM fiskimjöl síðan árið 2003 en aðeins mánaðarlega 

skráningu á FAQ fiskimjölsverðum á tímabilinu 1990 til 2002.  

Með því að notast við vikulega skráningu verða ársfjórðungslöng tímabil kerta með 

13 verðskráningum í stað 4 skráninga, þegar um mánaðarleg verð er að ræða líkt og á 

alfarið við í gagnagrunni World Bank. Ársfjórðungslöng kerti á tímabilinu 1990 til 2014 

gefa því glögga mynd af þeim verðbreytingum sem átt hafa sér stað á tímabilinu. Með 

verðskráningum Holtermann má því lesa verðþróun í kertariti af 100 kertum, þar sem 

fyrstu 52 innihalda 4 verðskráningar, en næstu 48 kerti innihalda 13 verðskráningar 

hvert, þar sem vikuleg skráning hefst í byrjun árs 2003. Í kortagreiningunni má einnig 

notast við vikulegu greiningarnar í línuriti til að leggja mat á millistefnu eða dagstefnu 

markaðarins, með slíku línuriti mætti skoða skemmri stefnubreytingar sem áttu sér stað 

innan ársfjórðunga eins og milli tveggja til fjögurra mánaða eða nokkurra vikna tímabils. 

4 Tæknigreiningu beitt á fiskimjölsverð 

Aðferðum tæknigreiningar hefur ekki verið beitt á sjávarafurðir af aðilum í sjávarútvegi 

hér á landi með markvissum hætti svo vitað sé. Haft var samband við nokkra af helstu 

söluaðilum íslenskra sjávarafurða til að kanna hvort svo væri og hugsanlegar 

niðurstöður þeirra. Birgir Össurarson sölu- og markaðsstjóri hjá Samherja á Akureyri 

sagði að engin markviss greining með aðferðum tæknigreiningar væri gerð á þeim 

sjávarafurðum sem þeir selja, en Samherji er hvort tveggja framleiðandi bolfisks og 

uppsjávarfisks.   

Fleiri tóku í sama streng, en Hermann Stefánsson framkvæmdastjóri sölufyrirtækisins 

Iceland Pelagic hefur ekki heyrt af því að tæknigreiningu hafi verið beitt á sjávarafurðir 

hér á landi, hann útilokar þó ekki að slíkt hafi verið gert þótt hann hafi sjálfur aldrei séð 

neitt slíkt. Jens Garðar Helgason sér um mjöl- og lýsissölu hjá Eskju á Eskifirði, hann segir 

að tæknigreinig hafi ekki verið notuð til greiningar á neinni afurð hjá félaginu, hins vegar 

fylgist þeir með verðunum en greina þau ekki með neinum kerfisbundnum hætti.  

Kristmann Pálsson framkvæmdastjóri Lava seafood hefur selt skreið í meira en áratug 

og var áður starfandi hjá rækjuvinnslu á Egilsstöðum, hann segist aldrei hafa orðið var 

við notkun tæknigreiningar við mat á verðþróun sjávarafurða hér á landi. Hann telur þó 

að það kunni að reynast gagnlegt að mörgu leyti til að fá meira öryggi í það sem menn 

séu að gera og segir Íslendinga gera almennt of lítið af hinum ýmsu greiningum. Einnig 

var haft samband við Íslenska Sjávarklasann og sagði Haukur Már Gestsson 

hagfræðingur að slíkar greiningar hefðu aldrei komið inn á þeirra borð, en Sjávarklasinn 

er samstarfsvettvangur fyrirtækja í sjávarútvegi. 

Athugun hefur því leitt í ljós að ólíklegt er að tæknigreining hafi verið notuð á 

verðþróun sjávarútvegsafurða á Íslandi.  

Nokkrar fæðutegundir hafa stöðuga skráningu heimsmarkaðsverðs enda viðskipti 

með þær fæðutegundir miklar á heimsvísu, ber þar helst að nefna sykur, kaffi, korn, 

hveiti og sojabaunir. Þótt þessar vörur kunni að virðast algjörlega einsleitar í fyrstu þá er 

kaffi ekki bara kaffi. Rétt eins og við framleiðslu fiskimjöls þá eru framleiðsluaðferðir 

þessara fæðutegunda misjafnar, aðstæður til ræktunar og tegundir plantna ólíkar eftir 

svæðum og heimsálfum. Þrátt fyrir það er til ein heildstæð heimsmarkaðsskráning með 

kaffi, spákaupmenn og aðrir markaðsaðilar nota síðan þessa verðskráningu til að gera 

afleiðusamninga með kaffi. Einhverjir kunna að fara eftir fréttum sem koma frá stærstu 

framleiðslulöndum, á meðan aðrir gera afleiðusamninga vegna verðþróunar vörunnar 

og fylgja þar aðferðum tæknigreiningar við sitt mat.  

Verðskráning þessara fæðutegunda er í raun vísitala fyrir markaðsverð á mörgum 

mismunandi tegundum og framleiðsluafbrigðum þeirra (International Trade Center, e. 

d.). Minni kaupendur og seljendur geta síðan notað þessar vísitölur til samanburðar við 

mat á því verði, sem rétt sé að eiga viðskipti með vöruna á, miðað við þau gæði sem 

meta má framleiðslu hennar í til samanburðar við vísitöluna.  

Tæknigreining ætti allt eins að virka fyrir sjávarafurðir líkt og með aðrar fæðutegundir 

sem stöðug greining á sér stað með. Undirliggjandi eign verðskráningar skiptir í raun 

engu máli fyrir tæknigreiningu, fræðin horfa aðeins í þá þróun sem á sér stað á verðum 

eignarinnar og nota forsöguna til að meta framhaldið (Neely, 1997). Til að fá sem 

nákvæmasta greiningu eftir aðferðum tæknigreiningar getur skipt sköpum að hafa virka 

verðskráningu á þeim eignum sem skal meta.  

Hér stendur til að beita nokkrum algengum aðferðum tæknigreniningar á FAQ 

fiskimjöl, en fiskimjöl er á margan hátt hentug sjávarafurð til að beita tæknigreiningu á, 

sökum þeirrar einsleitni sem hún hefur umfram aðra framleiðslu í sjávarútvegi.  

Tæknigreining, og sér í lagi kortagreining, byggir á ákveðinni útsjónarsemi þess aðila 

sem horfir í kortin. Hann þarf að þekkja þær aðferðir sem til eru svo hann geti valið þær 

greiningar á verðbreytingum í kortamynstrinu sem henta hverju sinni.  

Í þessari tæknigreiningu verður notast við gögn norska miðlarafélagsins Holtermann á 

FAQ flokk fiskimjöls frá árinu 1990 til ársins 2014. Kafli 3.2 tilgreindi helstu atriði 

varðandi þau gögn sem verða notuð við greininguna en gögnin má nálgast í viðauka 1.  

Í þessum kafla verður reynt að meta hugsanlega framtíðarstefnu á markaði FAQ 

fiskimjöls, ásamt því að skoða mynstur og vísa sem aðilar á markaði gátu tekið eftir á 

liðnum tímabilum í verðsögunni og reyndust ýmist gefa rétta eða ranga raun samkvæmt 

kenningum tæknigreiningar.  

4.1 Stefnur 

Við athugun á stefnum markaða er mikilvægt að kanna vel meginstefnu og millistefnu, 

en ómögulegt er þó að skoða dagstefnu þegar hvert kerti í korti er ársfjórðungslangt 

tímabil í senn. Eðlilegt fyrsta skref er því að fara yfir þær stefnur sem hafa verið ríkjandi í 

verðþróun markaðar fiskimjöls á því tímabili sem um ræðir.  

 

Mynd 15 Meginstefnur FAQ fiskimjöls. Heimild: Chr. Holtermann ANS 

Skilgreining meginstefnu markaðar er um 6 mánuðir til fáeinna ára og því geta tvö 

kerti ein og sér mótað meginstefnu í okkar framsetningu á gögnunum. Millistefnur er 

ekki hægt að sjá út með ársfjórðungslöngum kertum þar sem skilgreiningin á millistefnu 

er 1 mánuður til 6 mánuðir. Á mynd 15 má sjá helstu meginstefnur sem hafa verið í 

verðþróun fiskimjöls. Þær eru 7 talsins, lengsta meginstefnan er frá upphafi ársins 1999 

til þriðja ársfjórðungs 2006 þegar fráhvarf verður frá uppstefnu til niðurstefnu. 

Núgildandi stefna á markaði er skörp uppstefna sem varað hefur frá upphafi ársins 2014 

og sést á síðasta kertinu að skörp hækkun varð einnig á síðasta ársfjórðungi.  

Til að meta millistefnur með gögnum Holtermanns er hentugra að notast við 

vikulegar skráningar í línuriti. Í línuriti verða stefnulínur nánast óþarfar þar sem línurnar 

sýna stefnuna nokkuð skýrt. Á mynd 16 eru nokkrar helstu meginstefnurnar sem sýndar 

voru á mynd 15 teiknaðar inn með rauðum strikum. Innan meginstefnunnar sem nær frá 

þriðja ársfjórðungi 2006 til annars ársfjórðungs 2009 eru teiknaðar inn fjórar millistefnur 

með svörtum strikum á mynd 16. 

 

Mynd 16 Nokkrar millistefnur FAQ fiskimjöls. Heimild: Chr. Holtermann ANS 

Gæta verður að því að takmarka fjölda stefnulína sem teiknaðar eru inn til að halda 

kortunum sem læsilegustum og til að tilgangur þeirra verði skýr. Fleiri millistefnur má sjá 

vel á línuriti á mynd 16. Innan meginstefnu frá upphafi árs 2010 til loka árs 2011 má sjá 

millistefnu í upphafi meginstefnunnar sem er upphallandi. Önnur millistefna kemur svo í 

kjölfarið en það er skörp niðurhallandi millistefna sem stefnir hraðar niður en 

verðbreyting meginstefnunnar verður í raun.  

Sú meginstefna sem ríkir í dag er heldur skörp en sjá má samhengi í meginstefnunni 

frá 1999 til 2006 og þeim næstu fjórum meginstefnum sem koma á eftir.  

Meginstefna er langtímastefna og með því að lengja meginstefnuna lengra fram í 

tímann má sjá að allir botnar halda sig fyrir ofan þá línu líkt og bláa línan sýnir á mynd 

17. Má því fullyrða að viðnám sé að finna við bláu línuna sem seint verður brotið. Væri 

það viðnám brotið myndi meginstefna markaðar að öllum líkindum taka stefnuna niður 

á við um nokkurt skeið. 

Mynd 17 Lengd meginstefna frá 1999 til 2014 í FAQ fiskimjölskorti. Heimild: Chr. Holtermann ANS 

4.2 Aðferð hlaupandi meðaltals notuð 

Árangursrík leið til að fylgjast með verðþróun markaða er að notast við aðferð hlaupandi 

meðaltals. Tvær meðaltalslínur með misjafnlega löngum tímabilum eru látnar inn á 

kortið og þar sem þær sýna mismunandi langt skeið hegða þær sér ekki eins þegar 

breytingar eiga sér stað á markaðnum. Þegar línurnar skarast má gera ráð fyrir að ný 

stefna sé hafin þar til þær skarast á nýjan leik. Algengt er að nota 12 tímabila veldisvegið 

meðaltal (EMA) saman við 26 tímabila EMA.  

Á mynd 18 má sjá hvernig línurnar tvær skarast við upphaf árs 2002, þar var merki 

um að hækkunarferli væri í nánd og verður það skýrara eftir því sem á líður. Gögnin 

benda ekki til þess að leið þessara tveggja hlaupandi meðaltala liggi saman á næstunni, 

miðað við hvernig gögnin enda, en það væri skýrt merki um að langtímastefna breyttist 

til lækkunar. Við slíkt merki væri ráðlegt að selja sem hraðast alla framleiðslu og losa sig 

sem mest við þær birgðir sem til væru, en samkvæmt því sem sjá má úr þessu korti er 

ekki þörf á neinum slíkum aðgerðum miðað við lestur úr aðferð hlaupandi meðaltals.  

Mynd 18 EMA (12) og EMA (26) skoðað við FAQ fiskimjölskort. Heimild: Chr. Holtermann ANS 

4.3 Helstu mynstur 

Það getur verið hjálplegt að fylgjast með mótun mynstra í þeim kortum sem skal greina. 

Mynstrin geta gefið vísbendingar um hvers sé að vænta í nánustu framtíð og til lengri 

tíma litið. Þar sem gögnin okkar eru stillt inn á ársfjórðungslöng tímabil geta mynstrin 

aðeins sagt okkur til um hvers er að vænta í breytingu á meginstefnu fiskimjölsverðs. 

Ekki mótar mikið fyrir neinum greinilegum mynstrum á tímabilinu 1990 til 2005 miðað 

við það kort sem gögnin okkar sýna. Frá byrjun árs 2006 fer að móta fyrir samhverfum 

þríhyrningi, honum lýkur eftir annan ársfjórðung 2009 og á þriðja ársfjórungi hefst 

töluverður hækkunarfasi.  

Mynd 19 Mótar fyrir samhverfum þríhyrningi á korti FAQ fiskimjöls. Heimild: Chr. Holtermann ANS 

Mynd 19 sýnir tvær stefnulínur sem auðkenna samhverfa þríhyrninginn, efri línan 

myndar viðnámslínu og neðri línan myndar stuðningslínu. Samhverfur þríhyrningur telst 

til framhaldsmynstra og því hefði mátt gera ráð fyrir hækkunarfasanum eftir að 

viðnámslínan var rofin í byrjun þriðja ársfjórðungs 2009. Á því tímabili hefðu kaupendur 

á markaði viljað drífa sig að kaupa áður en verð næði hæstu hæðum, en innlendir 

framleiðendur hefðu getað séð mynstrið koma fyrir og hinkrað með alla sölu á 

framleiddu fiskimjöli, þegar ljóst var að viðnámslína þríhyrningsins var rofin. Fyrir 

spákaupmanninn hefði verið kjörið tækifæri að kaupa mjöl á þriðja ársfjórungi 2009 og 

selja rétt tæpu ári síðar.  

Annað mynstur sem sjá má í verðþróun fiskimjöls síðastliðin ár er bolli með haldi. 

Þótt bollinn sé heldur djúpur þá fylgir hann öllum þeim lögmálum sem skilgreina bolla 

með haldi mynstrið sem er framhaldsmynstur og kemur helst fyrir í kjölfar snarpra 

verðhækkana líkt og urðu í kjölfar þríhyrningsmynstursins sem lýst er hér að ofan. Frá 

þriðja ársfjórðungi 2009 hefst mikil verðhækkun sem nær ákveðnu hámarki í byrjun 

annars ársfjórungs 2010. Í kjölfarið fylgir skörp lækkunarhrina sem helst nokkuð stöðug 

til byrjun árs 2012, þegar markaðurinn fer að taka við sér á ný, og á öðrum ársfjórðungi 

verður skörp hækkun og henni fylgir frekari hækkun sem endar í nýju hámarki í byrjun 

árs 2013. Þar með er bolli mynstursins myndaður en hann kemur til í kjölfar þess að 

þessar verðbreytingar mynda kúpt fall sem endar nokkuð skarpt í nokkrum hækkunum.  

Á mynd 20 má sjá hvernig kúpta fall bollans myndast yfir tímabilið 2010 Q2 til 2013 

Q1. Í framhaldi af kúpta fallinu tekur við lækkunarhrina en hún myndar haldið þar sem 

skurðlínur eru látnar fylgja lækkunarferlinu. Efri stefnulína skurðlínanna myndar þá 

viðnám sem er rofið í lok fyrsta ársfjórðungs 2014 eða í upphafi annars ársfjórðungs 

ársins 2014. Þar sem bolli með haldi er framhaldsmynstur heldur hækkunarferlið áfram 

á nýjan leik þegar viðnámslínan í haldinu er rofin. 

 

Mynd 20 Bolli með haldi sýndur á korti FAQ fiskimjöls. Heimild: Chr. Holtermann ANS 

Bláa línan á mynd 20 sýnir þróun kúpta fallsins eða bollans en svörtu línurnar eru 

skurðlínur sem sýna hald bollans og saman mynda þau framhaldsmynstrið bolli með 

haldi. 

4.4 Vísar 

Tafðirvísar og sveifluvísar eru öflugt tæki við tæknigreiningu og eru meira 

stærðfræðilegs eðlis ólíkt þeirri útsjónarsemi sem þarf til að greina mynstur í kortum. 

Við tæknigreiningu notast aðilar ávallt við þá vísa sem þeir telja að henti á hverjum 

markaði fyrir sig. Nauðsynlegt er að notast jafnframt við greiningu með vísum þegar 

tæknigreiningu er beitt á fiskimjölsverð. Hér verður gerð greining eftir nokkrum af 

helstu vísum tæknigreiningar. 

4.4.1 Athugun með ADX og DMI vísum 

Byrjum á því að skoða hvort ADX sé gagnlegur vísir við greininguna. Viðmiðið er að ef 

ADX er yfir gildinu 20 er talið að ákveðin stefna (e. trend) finnist á markaðnum. Við 

athugun okkar veljum við að notast við 14 tímabila ADX sveifluvísi og skoðum því einnig 

DMI(14) til hliðsjónar við ADX(14). 

 

Mynd 21 ADX greining á FAQ fiskimjöli. Heimild: Chr. Holtermann ANS 

Bilið á milli +DI og –DI segir til um hversu sterk stefnan er á markaðnum. Eftir því sem 

bilið er meira því sterkari er stefna markaðarins. Á mynd 21 er +DI14 línan lituð græn og 

virðist stefnan til aukinnar hækkunar vera sterk vegna fjarlægðar milli +DI14 og –DI14, 

þar skiptir máli að +DI14 er fyrir ofan –DI14 sem lituð er rauð á myndinni. Væri –DI14 

fyrir ofan þá grænu, eins og átti sér stað frá fjórða ársfjórðungi 1998 til fjórða 

ársfjórðungs ársins 2000, þá er bilið milli þeirra til marks um hversu sterk stefnan er 

niður á við.  

Líkt og við sjáum í lok árs 2014 þá virðist stefnan vera sterk til frekari hækkana 

samkvæmt greiningu með DMI sveifluvísunum, en það skýrist af miklum hækkunum sem 

urðu á síðasta ársfjórðungi ársins 2014. ADX vísirinn tekur hins vegar aukið tillit til há- og 

lágpunkta á hverju tímabili og er því ekki jafn sveiflukenndur og DMI vísarnir sem horfa 

meira til lokaverða. ADX vísirinn segir til um hvort það séu fastar stefnur í verðþróun á 

markaðnum. Þegar hann er hærri en 20 er talað um að stefna sé á markaðnum og ef 

hann er yfir 25 er sterk stefna í gangi. Síðan 2004 hefur verðstefna á FAQ fiskimjöli verið 

sterk uppstefna skv. því sem við sjáum á mynd 21.  

Gildi ADX á FAQ fiskimjöli hefur verið um og yfir 40 um 6 ára skeið en virðist nú vera 

örlítið á undanhaldi og er í 36,02 sem stendur, það er engu að síður merki um að sterk 

stefna sé til staðar á þessum markaði. 

4.4.2 Athugun með RSI vísi 

Skoðum næst greiningu með vísi um hlutfallslegan styrkleika eða öðru nafni RSI vísinn 

en hann gefur vísbendingar um hvort eign sé ofkeypt eða ofseld og því má meta hvort 

þrýstingur á verðinu sé verulegur.   

 

Mynd 22 RSI greining á FAQ fiskimjöli. Heimild: Chr. Holtermann ANS 

Mynd 22 sýnir þróun RSI miðað við 14 tímabil í senn á FAQ fiskimjölsverði, 

viðmiðunarlínurnar eru litaðar rauðar á myndinni. RSI vísirinn sýnir að um þessar mundir 

er fiskimjöl að nálgast það að vera ofkeypt, sem merkir að þrýstingur verðbreytinga fer 

að verða óeðlilega mikill. Við RSI gildið 70 er varan ofkeypt og má þá gera ráð fyrir að 

lækkun verði á markaðnum á næstunni, hins vegar ef RSI mælist undir 30 má búast við 

hækkun.  

Það sést einnig á mynd 22 að nokkrum sinnum hefur vísirinn haft á réttu að standa. 

Eftir þriðja ársfjórðung 1998 kemur lækkun, en þá hafði RSI vísirinn verið um nokkurt 

skeið yfir 70. Í kringum fyrsta ársfjórðung 1999 er RSI vísirinn kominn undir 30, en það 

merkir að markaðurinn sé þá ofseldur, en markaðurinn tók einmitt við sér í kjölfarið af 

merkinu og hóf stefnuna upp á við. Einnig hafði hann á réttu að standa á árunum 2005-

2006 en þá fer verð úr $1100 á tonnið niður í $820 á þriðja ársfjórðungi 2007, en það 

gekk hins vegar fljótlega til baka og erfitt að haga rekstri samkvæmt svo skammri 

verðbreytingu.  

Villandi merki kemur frá RSI vísinum á árunum 2003 til miðs árs 2004, en þá fer hann 

yfir 70 sem ætti að segja að markaðurinn sé ofkeyptur og að búast megi við lækkun. Þar 

eru hins vegar engin önnur merki í kortinu um að viðsnúningur kunni að verða í 

verðþróuninni á FAQ fiskimjöli og svo varð ekki raunin. Verðið hélt áfram að stíga hægt 

og rólega þrátt fyrir merki RSI um að fiskimjöl væri hugsanlega ofkeypt. Þetta er gott 

dæmi um hversu mikilvægt er að greina jafnframt stefnur í kortinu og líta eftir 

mynstrum sem kunna að myndast, en ekki einungis einblína á einn vísi. En ekkert 

mynstur var sjáanlegt í kortinu og verð héldu sér jafnt og þétt yfir stefnulínu 

meginstefnunnar.  

4.4.3 Athugun með slembivísi 

Að lokum beitum við athugun með slembivísi. Algengt er að notast við slembivísi sem 

tekur til 14 tímabila í senn og því beitum við slíkum vísi til athugunar á FAQ fiskimjöli. 

Vísirinn segir okkur til um hvort þrýstingur á verðbreytingu sé mikill og er því 

sambærilegur aflestrar og RSI vísirinn. Viðmiðunarmörkin fyrir slembivísinn eru 80 og 

20. Þegar slembivísirinn er yfir 80 eru það vísbendingar um að varan sé ofkeypt og líkur 

á lækkun, ef hann er undir 20 er líklegt að varan sé ofseld og líkur séu á hækkun.  

Mynd 23 Stochastic greining á FAQ fiskimjöli. Heimild: Chr. Holtermann ANS 

Á mynd 23 sjáum við 14 tímabila slembivísi fyrir neðan kertakort af FAQ 

fiskimjölsverðum. Blái vísirinn er %K og hinn eiginlegi slembivísir, en rauði vísirinn er %D 

og sýnir meðaltal síðustu 3 tímabila af þeim bláa. Aflestur miðast við rauðu línuna en á 

henni má sjá að fyrir verðfallið sem hófst á fjórða ársfjórðungi 1998 hafði slembivísirinn 

verið um og yfir 80 í töluverðan tíma og merki um að þrýstingur á verðinu væri til staðar.  

Í byrjun 2006 hefst meginstefna til lækkunar og stendur yfir fram á mitt ár 2009. Á 

mynd 23 sést að slembivísirinn hafði verið yfir 80 og hafði því gefið vísbendingu um að 

varan væri hugsanlega ofkeypt, sem reyndist vera raunin og lækkunarferli hófst. Í 

kringum skörpu uppsveiflurnar 2010 og 2012 sést einnig að slembivísirinn fer upp fyrir 

80 á báðum tímabilunum, en verð fór vissulega niður á ný. Hins vegar er vísbending um 

að FAQ fiskimjöl sé ofkeypt á árabilinu 2002 til 2004, en það reyndist rangt hjá 

slembivísinum sem sýnir um nokkurt skeið hærra gildi en 80.  

Tvívegis í gögnunum sýnir slembivísirinn fram á þrýsting til hækkunar, þ.e. að varan 

sé ofseld. Þegar hann hefur fengið 14 tímabil til að reikna eftir úr gögnunum er hann 

kominn fram í þriðja ársfjórðung 1993, en þá er slembivísirinn í gildinu 16,23 sem er 

undir 20 og til marks um að þrýstingur sé til hækkunar. Það reynist rétt, því hægfara 

hækkun verður í kjölfarið sem nær hámarki á fyrsta ársfjórðungi 1998, þegar verð á FAQ 

fiskimjöli nær $650 á hvert tonn, en var $292 á tonnið 1993 þegar merkið kom fram. 

Verðið hafði því hækkað um 122,6%.  

Í seinna skiptið sem slembivísirinn er undir neðra viðmiðunargildinu hækkar verðið úr 

$275 frá því að fyrst verður vart við merki um þrýsting til hækkunar Q2 1992 og fer í 

$1250 árið 2006, en þá hófst lækkun á ný og hækkunin því 354,5%. Hins vegar ef fara á 

eftir merkjum sem slembivísirinn gefur á mynd 23, þá hefðum við farið fyrr út en 2006 

þar sem vísirinn var kominn yfir 80 mun fyrr og þar með þrýstingur á verðið ofan frá. Á 

öðrum ársfjórðungi ársins 2002 fer vísirinn yfir 80 og því eðlilegra að miða við útgöngu á 

því verði eða á tímabilinu á eftir. Á fjórða ársfjórðungi 2002 stendur verðið í $540 og 

hafði því hækkað um 96% frá því kaupmerkisins var fyrst vart árið 1992. Hér er um 10 

ára langt tímabil að ræða og tvöföldun verður í verði á FAQ fiskimjöli á þeim tíma.  

Miklar hækkanir ársins 2014 skila sér inn í slembivísana eins sjá má á stíganda þeirra 

og stendur gildi %K vísisins í gildinu 100 í lok árs 2014. Rauði vísirinn %D mun því einnig 

fljótlega ná upp fyrir 80, en hann er í 75,24 í lok árs, og eru því merki núna um að 

markaðurinn sé of togaður í aðra áttina og þrýstingur sé til lækkunar á allra næstu 

ársfjórðungum. Má því draga þá ályktun út frá útreikningi slembivísisins að verð komi til 

með að lækka á ný seinni hluta árs 2015. 

4.5 Samantekt 

Nokkrum aðferðum hefur hér verið beitt á verðþróunarsögu FAQ fiskimjöls en ávallt skal 

varast að taka úrslitaákvarðanir út frá einum vísi eða einu mynstri. Af þeim sökum 

munum við nú setja aðferðirnar saman í eina mynd og fara heildstætt yfir 

verðþróunarsöguna. Í framhaldi af því reynum við að leggja mat á það sem við teljum að 

megi vænta fyrir komandi ár á markaði með FAQ fiskimjöl. Aðferðirnar sem liggja til 

athugunar eru meginstefna á markaði, þríhyrningsmynstur, bollamynstur, hlaupandi 

meðaltal, EMA, ADX vísir, RSI vísir og slembivísir.  

Mynd 24 heildstæð skoðun aðferða á FAQ fiskimjöli. Heimild: Chr. Holtermann ANS 

Mynd 24 tekur til heildstæða athugun aðferða sem liggja til skoðunar á verðþróun 

FAQ fiskimjöls. Förum nú yfir öll helstu merki sem birtust í verðsögunni lið fyrir lið.  

Fyrsta merkið kemur á fjórða ársfjórðungi 1993 en það kemur frá tafða 

slembivísinum %D þegar hann er undir 20 og er því kaupmerki og vísbending um að verð 

kunni að hækka, hins vegar er ekkert merki frá RSI vísinum en hann stendur þá í 55,8 en 

gildi undir 30 veita kaupmerki. DMI vísarnir eru mjög nálægt hvor öðrum og því ekki 

merki um að stefna eigi sér stað og engin sérstök mynstur eru sjáanleg til að styðjast við 

merki slembivísisins. Af þeim sökum væri nokkuð áhættusamt að veðja á hækkun á 

fiskimjölsverðum út frá merki slembivísisins einu og sér. En hækkun reyndist síðan 

talsverð í kjölfar þess.  

Næsta merki sem er sjáanlegt kemur frá tafða slembivísinum (%D) fyrst á Q3 1995 en 

það er til marks um að verð kunni að lækka því markaðurinn sé ofkeyptur. RSI vísirinn 

bætist við merkið á þriðja ársfjórðungi 1996, eða sléttu ári síðar, en þá hefur 

slembivísirinn gefið eftir og farið niður í 78,5, en það er rétt undir sölumerki vísisins. 

DMI vísarnir gefa svo til kynna að markaðurinn sé með sterka stefnu upp á við, en miðað 

við kortið þá viðist hún hafa gefið nokkuð eftir og ADX vísirinn er ekki fullmótaður á því 

tímabili, þar sem 14 tímabil eru ekki liðin af verðsögunni okkar. Út frá þessum 

upplýsingum og merkjum sem RSI og slembivísarnir gefa, myndum við sem 

framleiðendur taka sölumerkinu og losa sem mest af fiskimjöli, en minnka við okkur í 

kaupum sem kaupendur. Sem spákaupmaður myndi maður gera afleiðusamning um 

lækkun. Verð endar í 530 dollurum á tonnið á þriðja ársfjórðungi 1996. 

Tæpum þremur árum síðar eða á fyrsta ársfjórðungi 1999 kemur kaupmerki frá RSI 

þegar það fer niður í 28 og kaupmerki kemur einnig frá tafða slembivísinum (%D) á 

öðrum ársfjórðungi 1999, en þá lokar verðið í $305 og myndum við losa afleiðuna þar, 

því RSI vísirinn er þá kominn upp fyrir kaupmerkið eða í 39,1. Þessi aðgerð hefði getað 

komið í veg fyrir mikla eignalækkun fyrir framleiðendur sem hefðu kannski annars haldið 

í langtímabirgðir yfir þennan tíma, eða frá því sölumerkið kom á þriðja ársfjórðungi 1996 

til þess tíma að kaupmerkið kom á öðrum ársfjórungi 1999, en á tímabilinu lækkaði verð 

um 42,5%. Í kjölfar þessara kaupmerkja myndum við reyna að finna góðan tímapunkt til 

að fara inn á markaðinn á ný. Ekki væri ráðlagt að byrja þarna að leggja til birgðir eða 

gera afleiður um hækkanir strax á tímabilinu 1999 Q2, þar sem ADX vísirinn stendur 

tæpum í 37 og DMI vísarnir -DI rauði vísirinn er yfir +DI grænu línunni og bilið milli þeirra 

hefur verið til staðar um tíma og er það merki um sterka niðurstefnu á verðþróun FAQ 

fiskimjöls. 

Tafla 1 Mögulegar stöðutökur í FAQ fiskimjöli 

Staða Tímabil Fj. merkja Merki  

Kaup 1993 Q3 1 Slembivísir  

Sala 1996 Q3 2 RSI, Slembivísir 

Kaup 1999 Q2 2 RSI, Slembivísir 

Kaup 2001 Q4 3 Heldur stefnu, ADX>20, EMA kross 

Sala 2003 Q1 2 RSI, Slembivísir, en meginstefna heldur 

Sala 2004 Q4 1 Rýfur meginstefnu 

Sala 2006 Q2 2 RSI, Slembivísir 

Kaup 2009 Q3 1 Viðnámslína rofin 

Kaup 2014 Q2 1 Viðnámslína rofin 

 

 Veldisvegnu hlaupandi meðaltalsvísarnir (EMA) gefa svo kaupmerki á tímabilinu 

2001 Q4, en þá skerast þeir þannig að sá styttri EMA(12) fer upp fyrir þann lengri 

EMA(26) á nýjan leik en þeir höfðu legið saman í heil 7 tímabil. Þetta er kaupmerkið sem 

við vorum að leita eftir og því gott að fara inn á markaðinn þar. Þá stendur ADX í 22,5 og 

því nokkuð stíf stefna á markaðnum sem ætti að vera upp á við miðað við bil milli DMI 

vísanna. Einnig má sjá að nokkuð stöðug meginstefna hefur tekið að myndast líkt og fá 

má með því að draga línu milli lágpunktsins í 1999 Q2 og 2000 Q2, meginstefnuna má 

sjá á mynd 24 sem dökkbláa brotna línu.  

Þegar EMA vísarnir skarast á fjórða ársfjórðungi 2001 verður lokaverð $412. 

Sölumerki kemur nokkuð fljótlega, tafði slembivísirinn gefur sölumerki 2002 Q3 en RSI 

2003 Q1. Hins vegar sést á kortagreiningu að meginstefna heldur og ADX stendur yfir 20 

og myndi maður því líklegast hundsa þessi sölumerki frá RSI og slembivísinum. Merkin 

halda áfram að birtast samtímis fram á mitt árið 2004, en birtast síðan mjög sterk  2006 

Q2, þegar RSI nær 85,8 og tafði slembivísirinn stendur í 98,37. Erfitt væri að horfa 

framhjá þessum merkjum alfarið, en það gæti fengið ýmsa til að hundsa þau, þar sem 

bilið milli DMI vísana er mjög mikið og ADX er í 30,4 og því myndu einhverjir telja að 

stefnan myndi halda áfram. Verð á FAQ fiskimjöli stendur í $1250 og hefur því hækkað 

um 203% frá því kaupmerkið varð er EMA vísarnir skárust á fyrsta ársfjórðungi 2001. 

Einhverjir myndu þó halda stöðunni sökum styrkleika ADX en myndu þó flestir sjá eftir 

þrjá til fjóra ársfjórðunga að skynsamlegt væri að losa stöðuna þar sem hún er farin að 

stefna niður á við.  

Í millitíðinni verður rof á meginstefnunni en það gerist á fjórða ársfjórðungi 2004. Um 

óverulegt rof var að ræða og því myndu fæstir aðhafast við það merki (sjá dökkbláu 

brotalínuna á mynd 24). Á þriðja ársfjórðungi 2009 brýtur verðstefnan sig í gegnum 

viðnámslínu samhverfa þríhyrningsins og veitir því kaupmerki, en fá önnur merki eru til 

staðar fyrir innkomu á markaðinn og þar af leiðandi lítil rök fyrir framleiðendur fiskimjöls 

að halda í birgðir. Að endingu er kaupmerki í kjölfar bollamynstursins þegar verðið rífur 

sig í gegnum viðnámslínu skurðlínanna sem mynda haldið í bollamynstrinu, rofið hefur 

náð í gegn á öðrum ársfjórðungi 2014. Það eru því miður engin önnur merki sem styðja 

við það að fara inn á markaðinn vegna þessa rofs.  

Athyglisvert er að frá því að merkin þrjú um kaup komu á fjórða ársfjórðungi 2001 

hefur verð á FAQ fiskimjöli miðað við skráningu Holtermann hækkað úr $498 á tonnið í 

$2.100 tonnið sem er lokaverð ársins 2014. EMA línurnar hafa ekki skarast aftur síðan og 

virðist ekki stefna í það á næstu ársfjórðungum, en sem stendur er bilið á milli EMA(12) 

og EMA(26) 14%. Vísir.is greindi frá því í maí 2013 að fiskimjöl væri besta fjárfesting frá 

fjármálakreppunni 2008 á eftir olíu („Hrávörur: Fiskimjöl besta“, 2013). En um það leyti 

var fiskimjöl í kringum $1.600 hvert tonn á meðan Brent olíutunnan var í $100. Sem 

stendur er Brent olían undir $60 tunnan og hefur því lækkað um rúm 40% á meðan FAQ 

fiskimjöl hefur hækkað um rúm 30% á sama tímabili. Má því leiða líkur að því að 

fiskimjöl sé orðin besta fjárfesting frá fjármálakreppunni 2008, en það hefur hækkað um 

144% frá lokaverði þriðja ársfjórðungs 2008.  

Meginstefnan sem FAQ fiskimjöl hefur tekið að mynda síðan á síðasta ársfjórðungi 

ársins 2013 er nokkuð skörp upp á við. Verðið hefur hækkað verulega og náði nýjum 

hæðum á síðasta ársfjórðungi ársins 2014. ADX vísirinn er sem stendur í 45 sem táknar 

að stefna verðsins sé til staðar og sé sterk, jafnframt virðast DMI vísarnir vera að breikka 

bilið á milli sín. Við höfum hins vegar séð það gerast nokkrum sinnum í verðþróunarsögu 

FAQ fiskimjölsins án þess að stefnan haldist og þarf það því ekki að endurspegla að 

verðið haldi áfram að hækka. Við sjáum einnig að RSI vísirinn er kominn í 67,1 og fer því 

að nálgast viðmiðunarmörk um að varan sé ofkeypt og tilefni sé til lækkunar. Jafnframt 

er tafði slembivísirinn %D kominn í 83,74 sem er yfir viðmiðunarmörkunum um að varan 

sé ofkeypt og því sölumerki komið þar fram. Svarta línan á mynd 24 sýnir gildandi 

meginstefnu á markaðnum. Fari verðin í gegnum meginstefnuna má gera ráð fyrir 

einhverjum frekari lækkunum á fiskimjöli ef merkin frá RSI og tafða slembivísinum halda 

sér við sölumerkið. Þetta eru því nokkur atriði sem seljendur ættu að fylgjast með á 

árinu 2015 hafi þeir í hyggju að halda birgðum í þeirri trú að verðið muni hækka enn 

frekar. 

5 Niðurstöður  

Möguleikinn á að meta verðþróun sjávarafurða með aðferðum tæknigreiningar virðist 

vera til staðar og í sumum tilfellum er engu líkara en unnt sé að ná árangri með beitingu 

hennar. Talsvert flökt er að sjá á FAQ fiskimjölsverðum Holtermanns en það gefur 

aðilum markaðarins meiri ástæðu til að meta markaðinn eftir tæknigreiningu þar sem 

hugsanlegur ávinningur af slíkri greiningu getur þá reynst drjúgur. 

Í greiningunni á gögnum um FAQ fiskimjölsverð frá Holtermann var notast við valdar 

aðferðir vísa og helstu mynstur sem þekkt eru. Eftirtektarvert var að við rof á 

viðnámslínu verður mikil verðhækkun í kjölfarið, í bæði skiptin sem svo ber við, rétt eins 

og fræðin gera ráð fyrir, en aðeins í fyrra skiptið voru RSI og slembivísirinn á sama máli. 

ADX og DMI vísarnir greina jafn óðum frá styrkleika stefnu, en þeir virðast þó helst 

gagnast til hliðsjónar um hvort fylgja skuli RSI og slembivísinum. Merki frá RSI og 

slembivísinum var í eitt skiptið alrangt hjá þeim, en til varnar var að til hliðsjónar mátti 

sjá að stuðningslína meginstefnunnar var ekki rofin og því var hægt að forðast þau 

merki. Í öðrum tilfellum reyndust spár þeirra réttar þegar þeir sendu samtímis frá sér 

merki um breytingar. 

Það er mikilvægt að skoða greininguna heildstætt, engin aðferð er örugg í 

tæknigreiningu ein og óstudd, þrátt fyrir að rofin viðnámslína hafi ekki brugðist í þessari 

rannsókn. Aðferð veldisvegins hlaupandi meðaltals (EMA) reyndist sennilega besta 

aðferðin en hún gaf eitt kaupmerki í gögnunum og sölumerkið hefur ekki enn komið 

fram í lok árs 2014, en verð FAQ fiskimjöls hefur hækkað um 409% frá 2001 Q4 til 2014 

Q4. 

Með fullkomnari gagnagrunn, skilvirkari viðskiptaskráningu og lengri viðskiptasögu 

væri hægt að hugsa sér enn frekari notkun tæknigreiningar á hinum ýmsu tegundum 

sjávarafurða og gætu stór sjávarútvegsfyrirtæki notast við sína eigin viðskiptasögu. 

Hins vegar þarf að taka tillit til þess að um vörur með takmarkaðan endingartíma er 

að ræða og þarf því að meta markaðsaðstæður með það í huga að ekki er í raun hægt að 

geyma vörur nema í ákveðinn tíma. T.d. eru frystar sjávarafurðir taldar þrána á u.þ.b. 18 

mánuðum en það getur verið misjafnt eftir fituinnihaldinu. Framleiðendur setja 

þráarvarnarefni (e. antioxidant) í fiskimjöl að ósk kaupenda á markaðnum en það lengir 

geymslutíma þess töluvert (Haraldur Gíslason munnleg heimild, 3. janúar 2015). 

Geymslutími fiskimjöls er óþekktur en fituinnihald þess er um 2% og við réttar aðstæður 

gæti það líklegast geymst í þónokkur ár, en ekki er vitað til þess að þurft hafi að reyna á 

geymsluþol fiskimjöls hér á landi (Jens Garðar Helgason munnleg heimild, 6. janúar 

2015).  

Geymslutími afurðar getur skipt sköpum fyrir ákvarðanir framleiðenda varðandi 

möguleika þeirra á að tæknigreina verðþróun afurða og geyma til lengri tíma. Taka þarf 

tillit til kostnaðar við að geyma afurðirnar en geymslupláss geta verið dýr og tafið frekari 

framleiðslu sé ekki nægt aðgengi að geymslum. Síðast en ekki síst er mikilvægt að taka 

tillit til fórnarkostnaðar fjármagns sem liggur í óseldum afurðum sem og öðrum 

áhættuþáttum.  

Framleiðendur sjávarafurða þurfa allir að kaupa afurðirnar sjálfir, jafnvel þótt þeir 

veiði þær á eigin skipum, því gera þarf upp við sjómenn innan mánaðar frá því veiðiferð 

lýkur og er það greitt sem hlutfall af aflaverðmæti veiðiferðar. Standi afurðaverð á 

hápunkti þá er mikil hætta fólgin í því að ætla sitja á afurðinni í von um frekari hækkun, 

þar sem búið er að kaupa hana í hæstu verðum, komi svo til þess að hún falli í verði. 

Það er því margt sem framleiðendur sjávarafurða þurfa að hafa í huga áður en þeir 

ákveða að fara út í tæknigreiningu á þeim afurðum sem þeir framleiða í þeim tilgangi að 

auka hagnað sinn og selja við hæstu verð. Eðlilegt er að skoða allan þann kostnað sem 

kann að koma á móti og hvort hann reynist minni yfir tíma en sá brúttó hagnaður sem af 

aðferðum tæknigreiningar hlýst. 

